
Annotatsiya:  Ushbu maqolada O’zbekiston Respublikasi davlat moliyasi va uning 

tarkibi to’g’risida, shuningdek ularni tashkil etish davri bosqichlari va ularni amalga 

oshirish tamoyillari, davlat moliyasi asosiy vazifalari va ularni amalga oshirish 

bosqichlari to’g’risida to’xtalib o’tilgan. 

Kalit so’zlar: Ijtimoiy ehtiyoj, transfert to‘lovlar, daromadlarni taqsimlash, moliyaviy 

munosabatlar, ijtimoiy samara, byudjet tashkilotlari, umumdavlat xarajatlari, davlat 

krediti, davlat byudjetining kassa ijrosi. 

 

Davlat moliyasi moliya tizimining asosiy qismini tashkil etadi, uning asosiy bo‘g‘ini 

esa davlat byudjetidir. Davlat byudjeti – davlat byudjeti daromadlari bilan xarajatlarining 

tarkibiy qismidan iborat bo‘lgan moliyaviy rejadir. 

Davlat moliyasining iqtisodiy tuzilishi tom ma’noda bir xilda emas, u bir-biriga 

bog‘liq bo‘lgan bo‘g‘inlardan tashkil topsa-da, lekin, bajarayotgan funksiyalari bilan bir-

biridan farq qiladigan bo‘g‘inlar yig‘indisidan iboratdir.  

 Davlat moliyasi sohasining bo‘g‘inlariga Davlat byudjeti, davlat maqsadli 

jamg‘armalari, davlat krediti va davlat korxonalari moliyasi kiradi. Respublikamizda 

davlat tuzilishi ikki bo‘g‘inlidir, respublika byudjeti va mahalliy byudjetlar yig‘indisi. 

Respublika byudjetidan jamiyat ahamiyatiga molik bo‘lgan chora-tadbirlar 

moliyalashtiriladi. Jumladan, markazlashtirilgan investitsiyalar, mudofaaa xarajatlari va 

boshqaruv xarajatlari. Respublika byudjeti yana mamlakat miqyosidagi iqtisodiy – 

ijtimoiy masalalar ijobiy hal qilinishiga qaratiladi.  

 Bozor iqtisodi rivojlanishi bilan byudjet munosabatlari ichida mahalliy byudjetlarga 

e’tibor kuchaymoqda. Keyingi paytlarda mahalliy hokimiyatlarga mustaqillik berilishi 

munosabati bilan mahalliy byudjetlar tez sur’atlar bilan rivojlanib bor-moqda. Mahalliy 

byudjetlardan, asosan, mahalliy ahamiyatga molik bo‘lgan chora-tadbirlar 

moliyalashtiriladi. Jumladan, hududiy infratuzilmani tashkil qilishda, mehnat resurslarini 

qayta tiklash, aholining mehnat farovonligini oshirishga xizmat qila-digan ijtimoiy 

tadbirlar amalga oshiriladi.  

Davlat moliyasi sohasining tarkibiy qismidan biri — davlat maqsadli jamg‘armalaridir. 

Davlat maqsadli jamg‘armalarining xususiyatli tomoni shundaki, ular oldindan ma’lum 

bir maqsadga yo‘naltirilgan bo‘ladi va faqat shu yo‘nalishlarda foydalaniladi. 

Davlat moliyasining xarakterli bo‘laklaridan biri — davlat kreditidir. Davlat 

kreditining mazmuni shuki, bunda davlat o‘z xarajatlarini moliyalashtirish uchun, 

aholining, xo‘jalik sub’ektlarining ortiqcha moliyaviy resurslaridan vaqtincha 

foydalanadi. Davlat kreditidan foydalanish uchun hukumat moliyaviy bozorga jismoniy 

va yuridik shaxslarga mo‘ljallangan zayomlar, qisqa muddatli obligatsiyalar, 

g‘aznachilik majburiyatlari va boshqa turdagi davlat qimmatli qog‘ozlarini muomalaga 

chiqaradi.  

 Moliyaviy munosabatlar pulning harakati bilan bog‘liq munosabatlarning faqat bir 

qismini o‘z ichiga oladi. Masalan, davlat bilan korxonalar o‘rtasidagi moliyaviy 

munosabatlar shu korxonalardan byudjetga tushadigan to‘lovlar va soliqlar ko‘rinishida 

yoki davlatning byudjet tashkilotlari fondiga mablag‘lar ajratish yo‘li bilan ro‘yobga 

chiqadi.  

Aytmoqchimizki, davlat bilan tashkilotlar o‘rtasidagi moliyaviy munosabatlar ikki 

tomonlama asosda bo‘lishi, ya’ni byudjetdan mablag‘ ajratish, soliqqa tortish tizimi bilan 

uyg‘unlashuvi mumkin.  

Davlat bilan aholi o‘rtasidagi moliyaviy munosabatlar, avvalo, ijtimoiy iste’mol 

fondlaridan turli to‘lovlar va imtiyozlar olish munosabati bilan yuzaga keladi.  Albatta, 

bu xildagi munosabatlar jamiyat taraqqiyotining turli bosqichlarida aniq vaziyatlarga, 

boshqarish usullariga va xo‘jalik yuritishning maqsad va vazifalariga qarab o‘zgarib 

turadi.  

Davlat moliyasining mohiyati ijtimoiy tuzum xarakteri bilan, jamiyatdagi ishlab 

chiqarish munosabatlari tabiati bilan, davlatning vazifalari bilan belgilanadi. Shu bilan 

birga takror ishlab chiqarishning nisbatlarini to‘g‘ri belgilashda, ijtimoiy ishlab 

chiqarishni boshqarishda, yalpi ichki mahsulot, milliy daromadni taqsimlashda va qayta 

taqsimlashda davlat moliyasidan muhim dastak sifatida foydalaniladi. 

Demak, davlat moliyasi umumiqtisodiy kategoriya hisoblanadi, jami ijtimoiy 

mahsulotning qiymatini taqsimlaydi va qayta taqsimlaydi, natijada, davlat ixtiyorida 

markazlashlashgan pul fondlari, xo‘jalik sub’ektlari ixtiyorida esa markazlashmagan pul 

fondlarini shakllantiradi va ulardan samarali foydalanishga xizmat qiladi.  

Yuqorida aytib o‘tganimizdek, davlat bir qator ijtimoiy-iq-tisodiy va siyosiy 

vazifalarni bajarishi uchun uning ixtiyorida pul mablag‘lari bo‘lishi shart va unga davlat 

moliyasi orqali erishiladi.  

Davlat moliyasi milliy daromad va milliy boylik qiymatining bir qismini davlatga 

qarashli korxona, tashkilotlarning pul fondiga aylantirib, ularning iqtisodiy o‘sishini 

ta’minlash, ja-miyat a’zolari umumiy ehtiyojini qondirish, mamlakatni idora qilish uchun 

taqsimlash va ishlatish borasidagi munosabatlar yig‘indisidir. Agar davlatga qarashli 

korxona moliyasi mikromoliyani tashkil etsa, davlat byudjeti, byudjetdan tashqari 

maqsadli fondlar, davlat krediti makromoliyani tashkil etadi. 

Davlat moliyasi daromadlar va xarajatlarning yaxlitligidan iborat. Davlat daromadlari 

bu milliy daromadni va boylikni taqsimlash va qayta taqsimlash jarayonida uning 

davlatga tekkan qismidir. U bevosita davlat ixtiyoridagi va davlat korxonalari qo‘lidagi 

daromaddan iborat bo‘ladi. Davlat daromadlari ichki va tashqi manbalardan tushadi. 

